
Şəkidə Rasim Ocaqovun yubileyi

Milli kino sənətinin görkəmli nümayəndəsi, kinorejissor, SSRİ və 
Azərbaycan dövlət mükafatları laureatı, Xalq artisti Rasim Ocaqovun anadan 
olmasının 90 illik yubileyi noyabrın 25-də onun doğulub boya-başa çatdığı 
Şəki şəhərində qeyd edilib.

Tədbir iştirakçıları əvvəlcə Rasim 
Ocaqov adına Şəki Uşaq-Gənclər İn-
kişaf Mərkəzi ilə tanış olub, uşaqların 
əl işlərindən ibarət sərgiyə baxıb, bə-
dii proqramı izləyiblər. Sonra şəhərdə 
qoyulmuş barelyefi önünə gül dəstələri 

düzüb, sənətkarın xatirəsini ehtiramla 
yad ediblər.

Tədbir Şəki Dövlət Dram Teatrında 
davam edib. İştirakçılar  əvvəlcə teat-

rın foyesində kinorejissorun həyat və 
yaradıcılığından bəhs edən fotosərgiyə 
baxıblar. 

Yubiley tədbiri teatrın böyük za-
lında davam etdirilib. Tədbirdə Rasim 
Ocaqovun həyat və yaradıcılığı barədə 

sənədli film nümayiş etdirilib, kinorejis-
sorun fəaliyyətinə dair bədii proqram 
təqdim olunub.

Bildirilib ki, Rasim Ocaqovun yara-

dıcılıq yolu milli kino mədəniyyəti ta-
rixində xüsusi bir mərhələni təşkil edir. 
Böyük sənətkar çəkdiyi maraqlı kino-
filmlərdə novator metodlardan bacarıq-
la istifadə edib. Kino sənətinin zəngin 
imkanlarının üzə çıxarılmasında Rasim 
Ocaqovun böyük əməyi olub. Onun 
filmləri fəal vətəndaş mövqeyi və müa-
sirliyi ilə seçilir. Böyük sənət əsərləri 
olan bu filmlər Azərbaycan kinosunun 
qızıl fonduna daxil olub.

Qeyd olunub ki, Rasim Ocaqov 
Vətəninə, doğulduğu torpağa, Şəkiyə 
bağlı bir insan idi. Onun ekran əsərlə-
rinin bir neçəsi – “Ad günü”, “Həm zi-
yarət, həm ticarət” və digər filmlər Şəki, 
onun həyatı ilə bağlıdır. Bu ekran əsər-
lərinin qəhrəmanları sadə şəkililərdir.

Tədbirdə Kinematoqrafçılar İttifaqı-
nın sədri, Xalq artisti Şəfiqə Məmmədo-
va, Rasim Ocaqovun bir çox filmlərində 
rol almış Xalq artistləri Hacı İsmayılov, 
Fəxrəddin Manafov, rejissorla uzun il-
lər çiyin-çiyinə çalışmış kino xadimləri, 
operatorlar çıxış edərək, görkəmli kino-
rejissorla bağlı xatirələrini bölüşüblər.

Rasim Ocaqovun ailə üzvləri adın-
dan nəvəsi Nərminə Həsənova çıxış 
edərək yubiley gecəsinin yüksək səviy-
yədə təşkilinə görə təşkilatçılara min-
nətdarlığını bildirib.

Sonda şəhər icra hakimiyyətinin 
başçısı Elxan Usubov vurğulanıb ki, 
Rasim Ocaqov Şəki şəhərini çox sevir-
di. Onun xatirəsi burada da daim əziz 
tutulur. Diqqətə çatdırılıb ki, Şəkidə 
Rasim Ocaqovun yaşadığı evə xatirə 
lövhəsi vurulub, “Güyümlər” dairəsində 
barelyefi qoyulub. Şəki şəhərində Ra-
sim Ocaqovun adını daşıyan küçə var.

TDT İslam rəhbərləri Daşkənddə
Noyabrın 25-də Daşkənddə  Türk 

Dövlətləri Təşkilatının İslam dini idarə 
rəhbərlərinin 4-cü görüşü keçirilib.

Məruzəçilər Türk-İslam həmrəyliyi-
nin möhkəmləndirilməsində, dünyada 
sülhün və rifahın bərqərar olmasında, 
Türk-İslam mənəviyyatının və mədə-
niyyətinin təbliği və təşviqi, habelə onun 
zəngin potensialından istifadə edilməsi 
sahələrində TDT Müsəlman Dini İdarə 
rəhbərləri Şurasının əhəmiyyətini xüsu-
si vurğulayıblar.

Qafqaz Müsəlmanları İdarəsinin 
sədri, şeyxülislam Allahşükür Paşaza-
də çıxışında Prezident İlham Əliyevin 
salamlarını forumun təşkilatçılarına 
və iştirakçılarına çatdırıb, belə bir təd-
birin keçirilməsinə xeyir-dua verən və 
dəstək olan Özbəkistan Prezidenti 
Şavkat Mirziyoyevə Azərbaycan din-
darları adından dərin təşəkkürünü ifadə 
edib. QMİ sədri deyib ki, müdrik siyasi 
liderlər İlham Əliyev ilə Şavkat Mirziyo-
yev arasındakı dostluq, qardaşlıq mü-
nasibətləri sayəsində dövlətlərimizin 
və xalqlarımızın hərtərəfli əməkdaşlıq 
əlaqələri daha da möhkəmlənir, inkişaf 
edir.

Şeyxülislam A.Paşazadə Azərbay-
can torpaqlarının erməni işğalından 

azad olunduqdan sonra Şavkat Mirzi-
yoyevin Şuşanı ziyarət etməsini, Füzuli 
şəhərində özbək xalqının hədiyyəsi ola-
raq tikilmiş Mirzə Uluqbəy adına məktə-
bin açılışında Prezident İlham Əliyevlə 
birgə iştirakını əsl qardaşlıq nümunəsi 
kimi dəyərləndirib.

Görüşün sonunda Şura üzvləri “İs-
lam ekstremizmə qarşı” Sənədini yek-
dilliklə qəbul edib və imzalayıblar. 

Görüşdə QMİ sədrinə Özbəkistan 
Beynəlxalq İslam Universitetinin fəxri 
doktoru adı və diplomu təqdim olunub.

***
Tədbir çərçivəsində A. Paşaza-

də Özbəkistan Prezidentinin müşaviri 
Müzəffər Kamilov, Özbəkistan Müsəl-
manları İdarəsinin sədri Nuriddin Xo-
liknazar, Türkiyə Diyanət İşləri Başqanı 
Ali Erbaş, TDT Baş katibi Kubanıçbek 
Ömüraliyev ilə ikitərəfli görüşlər keçirib.

Xatırladaq ki, TDT-nin Müsəlman 
dini idarə rəhbərlərinin növbəti – 5-ci 
görüşü Qazaxıstanda keçiriləcək.  

Xətaidə yubiley aksiyası 
Xətai rayonunda yaşıllıq zolaqlarının 

artırılması,  ekoloji tarazlığın bərpası və 
ətraf mühitin mühafizəsi istiqamətində 
işlər davam etdirilir. 

Dünən Xətai rayonu 265, 194 saylı tam 
orta məktəblərin həyətləri, Gəncə prospekti 
39 və Q.Nəbi küçələrində Ümummili Lider 
Heydər Əliyevin 100 illik yubileyinə həsr 
olunmuş ağacəkmə aksiyası keçirilib.

Tədbirdə Xətai rayon İcra Hakimiyyətinin 
başçısı Rafiq Quluyev, YAP Xətai rayon təş-
kilatının sədri Vüqar Rəhimzadə, rayon İcra 
Hakimiyyətinin əməkdaşları, rayon bələdiy-
yələrinin, MKTB-nin və məktəb kollektivləri 
iştirak ediblər. Aksiyada, ümumilikdə, 800 
ədəd ağac əkilib.

Tələbə musiqiçilərin Arif 
Məlikovun xatirəsinə ehtiramı

Üzeyir Hacıbəyli adına Bakı Musiqi Akademiyasında dünyaşöhrətli 
bəstəkar Arif Məlikovun 90 illik yubileyinə həsr olunmuş konsert və sərgi 
keçirilib.

Tədbirdə çıxış edən sənətşünaslıq 
üzrə fəlsəfə doktoru, musiqişünas Aytən 
İbrahimova görkəmli bəstəkarın çoxşaxə-
li yaradıcılığından bəhs edib, onunla bağ-
lı xoş xatirələrini bölüşüb.

Təntənəli konsert gecəsində  
BMA-nın “İxtisas fortepiano” kafedrasının 
baş müəllimi Zərif Kərimova (piano) və is-
tedadlı musiqiçilər Nərgiz Əliyeva (fleyta), 
Ülviyyə Kazımova (piano), Renata Abu-
bəkirovanın (violin) parlaq ifalarının fo-
nunda qiraətçi Hüseynağa Aslanov tərə-
findən Nazim Hikmətin şeirləri oxunub.

Konsert proqramında Arif Məlikovun 
“Məhəbbət əfsanəsi” baletindən violin 
üçün monoloq, “Rəqs”, “Noktürn”, “İki qəl-
bin dastanı” baletindən “Komdenin arzu-
ları”, fleyta və orkestr üçün “Konsertino”, 
fortepiano pyesləri – “Üç vals”, “Zarafat”, 

“Noktürn”, “Təzadlar”, “İki qəlbin dastanı” 
baletindən “Qızların rəqsi” əsərləri dinlə-
yicilərə təqdim olunub.

Sərgidə isə rəssamlar – Könül Hü-
seynzadə, Şəfiqə Yusupova, Turan 
Ataşova, Kristina Sultanovanın rən-
garəng rəsm əsərləri nümayiş etdirilib. 
Təqdim olunan rəsm əsərlərinin bir qismi 
Arif Məlikovun yaradıcılığına, bəstələdiyi 
əsərlərə həsr olunub.

Rəssam Şəfiqə Yusupova sərgidə, 
həmçinin görkəmli bəstəkarın portreti 
olan “Ümidli baxışlar” adlı əsərini təqdim 
edib.

Xatırladaq ki, dünyaşöhrətli bəstəkar 
Arif Məlikov 2019-cu il may ayının 9-da 
ömrünün 86-cı ilində vəfat edib.

“ASAN xidmət”in “Peşəkar 
100 il” idarəçilik marafonu

Dünən Prezident yanında Vətəndaşlara Xidmət və Sosial İnnovasiyalar üzrə 
Dövlət Agentliyinin ASAN İnnovativ İnkişaf Mərkəzi tərəfindən reallaşdırılan 
“Peşəkar 100 il” idarəçilik marafonunun açılış mərasimi keçirilib.

Tədbirdə Baş nazirin müavini Əli Əh-
mədov, Azərbaycan Respublikasının Pre-
zidenti yanında Vətəndaşlara Xidmət və 
Sosial İnnovasiyalar üzrə Dövlət Agentli-
yinin ("ASAN Xidmət") sədri Ülvi Mehdi-
yev, Ailə, Qadın və Uşaq Problemləri üzrə 
Dövlət Komitəsinin sədri Bahar Murado-
va, Milli Məclis sədrinin birinci müavini 
Əli Hüseynli, Türk Dövlətləri Təşkilatının 
Ağsaqqallar Şurasının üzvü Həsən Həsə-
nov, ictimai-siyasi xadimlər və media nü-
mayəndələri iştirak ediblər.

Marafonda məqsəd ümummilli lider 
Heydər Əliyevin anadan olmasının 100 
illik yubileyinə həsr olunmuş layihənin 
məqsədi gənc menecerləri Ulu öndərin 

zəngin idarəçilik təcrübəsi ilə tanış et-
məklə onların kadr potensialının forma-
laşmasına dəstək olmaqdır.

Qonaqlar müstəqil Azərbaycan dövlə-
tinin qurucusu və memarı ümummilli lider 
Heydər Əliyevin milli dövlətçilik tariximiz-
dəki zəngin siyasi irsindən və idarəçilik 
təcrübəsindən söz açıblar. Diqqətə çat-
dırılıb ki, məhz Ulu öndərin məqsədyönlü 
və müasir idarəçilik modeli Azərbaycan 
xalqının milli rifahının daha da yaxşılaş-
masına və dövlətçilik ənənələrinin möh-
kəmləndirilməsinə hədəflənib.

Bank kartınızı qoruyun! 
Kimsə sizə “onlayn iş fürsəti var, pul köçürmələrindən qazana bilərsiniz” – 

desə, qoşulmayın! Hamısı yalandır!

Bunu Daxili İşlər Nazirliyinin mətbuat 
xidmətinin rəisi Elşad Hacıyev kiberon-
layn talamalarla bağlı vətəndaşlara mü-
raciətində deyib.

“Kimsə sizə satdığınız əşya, yaxud 
daşınmaz əmlakla bağlı “bank kartı 
nömrənizi  göndərin, beh verim” – desə 
göndərməyin! Kimsə sizə “kampaniya 
var – ucuz məhsullar var, ünvana pulsuz 

çatdırılır, onlayn ödəniş edin” – desə et-
məyin! Kimsə sizə “bank kartı nömrənizi 
göndərin yardım edəcəyəm”, – desə gön-
dərməyin!

Çağırış edirik, dəstək xahiş edirik. 
Vətəndaşları məlumatdırmalıyıq: Kömək 
edin!”, – deyə xidmət rəisi bildirib.

